
ꌺꌺ

ꄅꄅ

ꍏꇩꇭꍣꄈꑍꊏꈭꌠꍏꑷꊈꑼꉼꇖꃢꌠꐊꈴꃀꆏ，
2025ꈎ10ꆨ20ꑍꅑ23ꑍꀙꏢꄉꈿ。

ꋌꃢꐊꈴꃀꈿꈽꇁꌠꆹ，ꍏꑷꊈꑼ168ꑼ，ꊁꇱꍏꑷ
ꊈꑼ147ꑼꐥ。ꍏꑷꍬꏦꍤꄻꊈꑼꉼꎮꃷꊈꑼꉼꊈꑼꌋꆀ
ꄚꃆꂮꐥꌠꁁꏯꇬꌄꇤꐋꀨꈧꌠꃀꈿꈽꇁ。ꄈꅿꃀꀉꒉ
ꑍꊏꃢꌠꁧꎁꈐꏭꅉꂫꊐꌠꇬꐋꀨꌋꆀꌧꃀꌧꌺꈨꑌꃀ
ꈿꈽꇁꀐ。

ꐊꈴꃀꆹꍏꑷꍔꍞꏳꁳꊥꇺꎻ。ꍏꑷꊈꑼꉼꊝꎻꏹ
ꑮꏣꀻꆹꅇꀋꂿꑘꌠꉉꀐ。

ꐊꈴꃀꆹꑮꏣꀻꍏꑷꍔꍞꏳꎁꃅꈁꉉꌠꌤꃅꅇꄜꌠ
ꅱꄻꌋꆀꇕꄟꀐ，《ꍏꇭꍏꑷꇩꂱꎆꏣꌋꆀꐧꋦꀻꎆꉬꈎ
ꄐꎖꊯꉬꃢꌠꏤꄻꃆꂮꇖꐨ》ꌌꍤꇖꉌꃹꈴꄉꀐ。ꑮꏣꀻ
ꆹ《ꇖꐨ（ꇕꄟꄯꒉ）》ꌌꐊꈴꃀꏭꉉꀽꀐ。

ꐊꈴꃀꆹꋒꐯꋒꃅꄈꅿꑍꊏꈭꌕꃢꌠꐊꈴꃀꈿꊂꅑ
ꅸꇁꌠꍏꑷꍔꍞꏳꌤꃅꌠꏚꍆꀐ。ꈀꄸꉜꇬꑌ，ꍏꑷꍔꍞ
ꏳꆏꎔꎗꃅꄈꅿ꒜ꀉꒉꑍꊏꃢꌠꌋꆀꑍꊏꈭꈁꐥꃢꌠꐊ
ꈴꃀꉌꊈꃄꌬꑞꅉꑟ，ꎍꐽꅉꇬꄉꀒꁨꆹꌠꎹꌠꌤꃅꈁꉬ
ꅉꃀꉉꈌꌭꈬ，ꐛꒆꃅꊒꌸꃅꐊꑷꃅꀻꎆꉪꉻꀊꏀꌠꃄꌬ
ꈴ，ꏓꇲꃅ“ꉬꑵꋍꉻ”ꉻꄜꄐꉻꄹꎆ，ꋮꄮꃅ“ꇖꑵꐊꑷ”
ꄐꇐꄐꉻꄹꎆ，ꇩꈐꇩꉈꃅꇴꄉꉻꀉꒉꑍꂷꌠꏓꇲ，ꀻꎆ
ꌋꆀꋬꂻꌠꏓꇲ，ꀒꁨꋍꁘꃅꐊꑷꃅꃹꅼꃅꄺꀱ，ꏟꈯꃅ
ꊇꁧꀊꂥꃅꀻꎆꌠꄹꇙ，ꐧꋦꉪꏦꋯꁦꏦꏲꋈꄻꌠꄹꎆ，
ꊋꀥꇱꄉꉪꇐꁱꀕꄜꉺꌠꌤꃅ，ꃶꐚꃅꉹꁌꐥꐨꏦꀧꌠꌋ
ꆀꒆꉻꋦꈭꀧꌋꃅꌠꒃꉇꋒ，ꇩꏤꋬꂻꌠꌋꆀꐧꋦꎍꐽꌠ
ꀧꌋꃅ，ꃹꅼꃅꍏꑷꏤꐪꉆꐘꉌꊈꌶꄻꉙꂘꌠꃄꌬꈴ、ꃹ
ꅼꃅꐊꑷꃅꏦꇨꃅꄈꏱꄻꌠꄹꎆ，ꊋꀥꇱꄉꇩꐏꌋꆀꂽꐛ
ꏀꈴꌠꋈꄻ，ꇤꀎꌤꃅꌠꌋꆀꄠꃪꏭꌤꃅꌠꃅꋒ，ꃹꅼꃅ
ꍏꇩꐛꐨꇩꏤꀉꒉꌠꉇꉻꑌꑲꌠꄹꎆ，ꎆꏣꐪꊛꄉꀱꉾꃪ
ꇁꌠꄹꇙ，“ꊯꇖꉬ”ꁻꌐꂿꃆꀋꉬꀋꉆꌠꆹꊋꐛꃅꃅꌐꂯ
ꄉꀐ。ꈣꒉꃅꍏꇩꏓꂱꏝꀪꏭꄙꌉꌋꆀꋧꃅꃔꑭꌦꏭꁏ
ꌉꊋꐛꌠ80ꈎꈭꏝꐛꌠꎺꄅꄉ，ꀉꇨꐯꀉꇨꃅꊿꋅꉌꊈꄖ
ꄑ、ꇩꉂꉌꊋꄖꄑ、ꉈꈽꊋꃤꏓꋧꀐ。

ꐊꈴꃀꆹꀊꂥꃅ“ꊯꇖꉬ”ꊬꌠꇬꉪꇩꏤꀻꎆꊌꐨꀉ
ꒉꀊꂾꌠꊌꅜꌠꉉꍣ。“ꊯꇖꉬ”ꊬꌠꉪꇩꏤꀻꎆꈴꎁꆹꐋ
ꀋꌡꐯꐋꀋꌡ、ꎃꀋꐚꐯꎃꀋꐚ。ꌼꇪꌼꀖꌠꇩꏹꃅꒊꃅ
ꇁꌋꆀꊋꋠꃣꇖꌠꇩꈐꄺꀱꀻꎆꎍꐽꂿꃆꊝꇬ，ꐋꀨꑮꏣ
ꀻꈯꄜꃅꄉꌠꄈꍏꑷꆏꄈꑭꊂꇩꏤꑭꊂꊿꋅꈁꐥꌠꏓꂱ
ꋌꋯꑌꏃꂠꌊꄉ，ꊋꋠꊝꄉꀒꁨꂵ、ꈐꊟꊋꊡꄉꀒꁨꆹ，ꃅ
ꋊꇵꆅꀉꇨꃅꄜꎟꌠꐕꄽꄉ，ꇿꋌꐥꃅꃨꆰꐨꀉꒉꀊꂾꌠ
꒔ꑞ꒔ꑵꋓꎭꌠꊜꄻ，ꄈꌋꆀꇩꏤꌤꑘꄹꇙꌊꊌꐨꀉꒉꀊ
ꂾꌠꀊꏀꌠꊌꅜ。ꉪꇩꏤꎆꏣꊋꃤ、ꈆꑪꇮꇐꊋꃤ、ꏓꇱ
ꇩꊋꐂꀊꏀꊐꇬꃹꆹ，ꍏꇩꈁꏦꐛꏀꈴꌠꑭꁘꀊꏀꌠꐕꈬ
ꃅꐕꎼꆹ，ꉐꈎꑍꂷꂶꌠꉈꈽꁻꌐꈭꈜꀊꏀꌠꇬꂂꄻꂂꌠ
ꃅꇫꑟ。

ꐊꈴꃀꄐꌐꎼꇁꇬ，ꐧꋦꉪꏦꐛꏀꈴꌠꃅꇫꑟꌠꆹꅂ
ꊐꌡꃅꊛꄉꁨꆹ、ꀋꆏꃅꀻꎆꁨꎆꌠꐩꋊꈴꎁꏢꉬ，ꀋꆏ
ꃅꊋꇤ、ꊛꄉꉈꈽꄻꅐ。“ꊯꉬꉬ”ꊬꌠꆹꀑꐱꃅꐧꋦꉪꏦ
ꐛꏀꈴꌠꃅꇫꑟꌠꇬꅉꃀꌆꈬ、ꐊꑷꃅꊋꇤꌠꀋꉬꀋꉆꑠ
ꊭꉬ，ꀑꐱꃅꐧꋦꉪꏦꐛꏀꈴꌠꃅꇫꑟꌠꆹꎁꇬꂴꊪꊂꊛ
ꌠꉆꈉꀋꂿꑘꌠꐥ。“ꊯꉬꉬ”ꊬꌠꉪꇩꏤꀻꎆꋦꈭꆹꃹꅼ
ꃅꌼꇪꃅꐛꐈꌠꊝ，ꉪꇩꏤꀻꎆꌠꆹꄐꇐꏤꁈꊜꋽꄮꌋꆀ
ꃨꆰꐨꋓꎭꌠꋍꋓꃅꐥ、ꊨꀋꄅꄤꎖꊋꌠꐊꊈꁦꎆꇁꑠꊭ
ꇬꎍ。ꉪꇩꏤꎆꏣꅉ꒜ꎍꐽ、ꂱꎆꅑꐨꀉꑌ、ꍕꎇꐨꀉꇨ、
ꊋꂫꀉꒉ，ꀊꉗꃅꉾꆹꌠꄘꄏꇎꏦꌋꆀꅉꀨꆸꄟꐛꀋꐈ，
ꍏꇩꐛꐨꐧꋦꉪꏦꄹꏦꂱꎆꅑꐨ、ꄉꈁꀉꒉꐯꀉꒉꌠꃷꎏ
ꂱꎆꅑꐨ、ꐛꒆꌠꅐꑘꉻꑫꂱꎆꅑꐨ、ꀉꑌꌠꌧꊿꅐꀦꂱ
ꎆꅑꐨꀊꅰꃅꇫꅐꇁ。ꄈꑭꊂꃅꃹꅼꃅ“ꑍꑵꏤꄻꄉ”ꌠ
ꏤꇽꐨꐥꌠꈻꇐꉪꐚ，“ꇖꑵꉪꐨ”ꀉꇨꇱ、“ꇖꑵꑴꑇ”ꌠ
ꑌꈬ、“ꑍꑵꀧꌋꃅ”ꌠꃅꇫꑟ，ꄐꇐꏤꁈꏤꊋꄝꀋꊰ，ꊊꎂ
ꀕꌠꉌꊋꀉꇨꇱ，ꏣꀋꑌꃅꐛꐈꌠꌧꐛꐈꌠꊝꐛꐈꌠꎹ，
ꉈꈽꀬ、ꉈꈽꇮ，ꀬꅑꃅꆲꁏꒈꂃꄓꌠꄷꀋꁧꒊꊞꃅꃴꂤ
ꌠꀉꒉꀊꂾꃅꎖꉚꌠꏭꊝ，ꐩꋊꑴꇙꉌꊈꌌꊋꋠꌠꑣ、ꃨ
ꆰꌠꄙ、ꋓꎭꌠꊝ，ꊋꃤꏓꋧꄉꊨꏦꌤꀞꋒ，ꐪꊛꄉꎆꏣꐳ
ꃅꀻꎆꌠꌋꆀꐧꋦꀊꉗꃅꎍꐽꌠꊿꋌꇰꌠꀉꒉꋋꑍꐘꀊ
ꏀꁬꁰꄻ，ꊋꇤꄉꍏꇩꈁꏦꐛꏀꈴꌠꋈꄻꌠꐛꊂꀊꏀꌠꀹ
ꄻꌶ。

ꐊꈴꃀꊡꀱꇬ，“ꊯꉬꉬ”ꊬꌠꇬꎆꏣꐧꋦꀻꎆꇬ，ꀋ
ꎪꃅꂷꇻꌦꆺꆀꉪꏦ、꒜꒾ꄏꉪꇐ、ꄓꑦꀻꌧꇗ、“ꌕꑵꁧ
ꎁ”ꉪꇐꀋꂿꑘꌠ、ꈆꑪꃅꀻꎆꌠꉜꐨꌭꈬ，ꐊꑷꃅꑮꏣꀻ
ꃅꋊꀊꏀꋎꌠꍏꇩꐛꐨꐧꋦꉪꏦꉪꇐꃄꌬꈴ，ꃹꅼꃅꄈꅿ

꒜ꀉꒉꑍꊏꃢꌠꌋꆀꑍꊏꈭꈁꐥꃢꌠꐊꈴꃀꉌꊈꃄꌬꈴ，
ꐊꑷꃅꐧꋦꉪꏦꐛꏀꈴꌠꇩꏤꐞꄿꌠꋈꄻꐛꌠ、ꉐꈎꑍꂷ
ꂶꌠꉈꈽꁻꌐꃅꇫꑟꌠꇬꆼꒆꄉ，ꍏꇩꈁꏦꐛꏀꈴꌠꌌꐊ
ꑷꃅꍏꉸꊿꋅꇰꀋ꒜ꃅꀱꌄꆣꇁꌠꄹꎆ，ꏓꇲꃅ“ꉬꑵꋍ
ꉻ”ꏓꇱꄐꉻꄹꎆ，ꋮꄮꃅ“ꇖꑵꐊꑷ”ꄐꇐꄐꉻꄹꎆ，ꇩꈐ
ꇩꉈꃅꇴꄉꉻꀉꒉꑍꂷꌠꏓꇲ，ꐛꒆꊒꌸꐊꑷꃅꀻꎆꉪꉻ
ꀊꏀꌠꃄꌬꈴ，ꐳꃅꀻꎆꐛꊂꀊꏀꌠꏓꄻ，ꎍꐽꅉꇬꄉꀒ
ꁨꆹꌠꎹꌠꌤꃅꈁꉬꅉꃀꉉꈌꌭꈬ，ꎆꏣꋈꄻꌠꌌꈯꄜꃅ
ꄉꌠꌭꈬ，ꊇꁧꀊꂥꃅꀻꎆꌠꄹꇙꌠꌌꀨꄜꃅꄉ，ꄺꀱꏀ
ꀺꌠꌌꊇꅉꇙꊋꃅꄉ，ꏓꂱꋍꑍꋍꉙꃅꉀꎆꌠꐥꐨꉾꃪꌠ
ꈉꐨꇬꇎꄻꌠꌌꊇꅉꁻꌐꃅꄉ，ꐊꑷꃅꏦꇨꃅꄈꏱꄻꌠꌌ
ꊇꅉꏦꀧꅍꃅꄉ，ꎆꏣꊇꁧꇿꋌꐥꃅꉀꐕꌠꌋꆀꃷꁨꄉꄐ
ꃅꉀꎆꌠꄹꇙ，ꊿꐊꑷꃅꀻꎆꌠ、ꏓꂱꈁꐥꌠꃅꐯꇯꌣꈚ
ꇁꌠꑭꁘꏟꈯꃅꐕꎼꆹꌠꄹꇙ，ꀑꐱꃅꐧꋦꉪꏦꐛꏀꈴꌠ
ꃅꇫꑟꌠꁨꎆꐨꏤꇽꐨꐥꌠꊌꅜꌠꄉꀧ。

ꐊꈴꃀꄐꌐꎼꇁꇬ，“ꊯꉬꉬ”ꊬꌠꇬꎆꏣꐧꋦꀻꎆꌠ
ꀋꎪꃅꄚꊂꏥꏦꍬꌬꌶ，ꄈꐊꑷꃅꏲꂠꌠꌭꈬ，ꏓꂱꉎꀋ
ꐥꌠꌭꈬ，ꊇꁧꀊꂥꃅꀻꎆꌠꌭꈬ，ꐊꑷꃅꃹꅼꃅꄺꀱꌠ
ꌭꈬ，ꇿꋌꐥꌠꃷꎏꌋꆀꄐꅍꐥꌠꍔꃚꐮꐊꐙꌠꌭꈬ，ꀻ
ꎆꌋꆀꋬꂻꏓꇲꌠꌭꈬ。

ꐊꈴꃀꆹ“ꊯꉬꉬ”ꊬꌠꇬꎆꏣꐧꋦꀻꎆꌠꀋꉬꀋꉆ
ꌠꁻꌐꄜꎼꇁꀐ：ꊇꁧꀊꂥꃅꀻꎆꌠꊌꐨꄇꇖꀕꌠꊌꅜ，
ꈆꑪꇮꇐꑴꋦꑴꇨꌠꑟꐨꀉꒉꃅꉀꐕ，ꀒꁨꋍꁘꃅꐊꑷꃅ
ꃹꅼꃅꄺꀱꌠꂵꅐꐨꀊꏀꌠꊌꅜ，ꐧꋦꌧꑳꑟꐨꄇꇖꀕꃅ
ꉀꐕ，ꏓꂱꐥꐨꊇꁧꀋꆏꃅꉀꐕ，ꎔꃨꍏꇩꋈꄻꌠꁨꎆꐨ
ꀉꒉꀊꂾꌠꀊꏀꌠꊌꅜ，ꇩꏤꋬꂻꇊꑴꀊꅰꃅꈫꈈ。ꅉꃀ
ꋋꈨꀂꏽꄉꉈꑴꃅꐎꉬꈎꉈꈽꄉ，ꅑꅸꑍꄙꆀꌕꊯꉬꈎꑟ
ꇬꆏꉪꇩꏤꎆꏣꊋꃤ、ꈆꑪꇮꇐꊋꃤ、ꇩꐏꊋꃤ、ꏓꇱꇩꊋ
ꌋꆀꇩꏹꑌꑲꊋꃤꀉꒉꃅꉀꐕꌠꃅꇫꑟ，ꊾꂷꐽꏡꃅꇬꇩ
ꈐꒃꅐꈁꉬꁌꐨꆏꐧꀠꏠꌠꐞꄿꇩꏤꑟꐨꇬꑟ，ꏓꂱꀊꅰ
ꃅꐥꌒꄻꌒ，ꀑꐱꃅꐧꋦꉪꏦꐛꏀꈴꌠꃅꇫꑟ。

ꐊꈴꃀꄜꎼꇁꇬ，ꐛꏀꈴꅐꑘꉻꑫꋈꄻ，ꐥꄜꎆꏣꐴ
ꊧꄻꀉꇨꄻꈫꈈ。ꎆꏣꀻꎆꌠꊋꏿꅉꄻꐥꄜꎆꏣꀂꏽꐕ
ꄉꌠꌭꈬ，ꀑꊋꃅꐙ、ꀊꃴꃅꐙ、ꐮꏓꐊꃅꐙꌠꃅꍜꌭꈬ，
ꐳꃅꄺꑣꀉꇨꌠꇩꏤ、ꊇꁧꀉꇨꌠꇩꏤ、ꃅꈯꐚꈴꀉꇨꌠ
ꇩꏤ、ꈭꈜꀉꇨꌠꇩꏤ、ꈄꏍꀉꇨꌠꇩꏤꋈꄻ，ꄺꂡꑘꍆꐪ
ꋭꋽꌠꄝꀋꊰ，ꂴꅑꄺꂡꑘꌌꈯꌬꃅꄉꌠꐛꏀꈴꅐꑘꉻꑫ
ꏓꄻ。ꋊꃅꅐꑘꄻꃪꉀꐕ，ꏀꄓꅐꑘꌋꆀꃆꏂꊂꑋꅐꑘꉘ
ꉚꀉꇨꇁ，ꁧꃤꃅꑘꊇꁧꉾꃪꇿꋌꀊꂥꃅꀻꎆꌠꊥꎆ，ꐛ
ꏀꈴꅉꃀꉁꈾꉻꑫꏓꄻꌶ。

ꐊꈴꃀꄜꎼꇁꇬ，ꑟꐨꀊꂥꌠꈆꑪꇮꇐꑴꋦꑴꇨꌠꐳ
ꀥꇱ，ꊈꏀꒃꅐꊋꃤꀻꎆꌠꄐꏁ。ꀊꏀꈭꌠꈆꑪꇮꇐꇝꂱ
ꌠꌋꆀꅐꑘꆴꐈꌠꐩꋊꊜꋽꄮꒃꉇꄉ，ꏓꇲꃅꂘꑘꀉꇨꌠ
ꇩꏤ、ꈆꑪꇮꇐꀉꇨꌠꇩꏤ、ꌧꊿꀉꇨꌠꇩꏤꋈꄻ，ꇩꏤꏀ
ꀺꉻꑫꉻꄜꇿꋌꂿꄐꉀꐕ，ꐊꑷꃅꑴꌅꏀꀺꄐꊋꀉꇨꇱ，
ꈆꑪꇮꇐꀻꎆꀊꂥꅉꇑꍆꄉ，ꀋꆏꃅꊈꏀꒃꅐꊋꃤꒆꐛ
ꎻ。ꊋꀥꇱꄉꇬꀦꏀꀺꌋꆀꀋꉬꀋꉆꌠꈯꄜꇮꇐꈢꇓꀖ，
ꈆꑪꇮꇐꏀꀺꌠꌋꆀꅐꑘꏀꀺꌠꃹꅼꃅꐮꏓꐊꌠꄹꇙ，ꋍ
ꉻꃅꂘꑘꈆꑪꇮꇐꌧꊿꀻꎆꌠꄹꎆ，ꃹꅼꃅꃷꂷꍏꇩꋈꄻ
ꌠꄹꎆꌶ。

ꐊꈴꃀꄜꎼꇁꇬ，ꇩꈐꃷꎏꄻꀉꇨ，ꐳꃅꀻꎆꐛꊂꀊ
ꏀꌠꏓꄻ。ꈒꇓꈉꐨꍔꒉꌠꄐꇐꏤꁈꅉꀨꋋꏢꌭꈬ，ꉹꁌ
ꐥꐨꈲꁵꌠꌋꆀꌬꈧꌠꊥꎆꌠ、ꎊꈬꀂꏽꎆꇱꌠꌋꆀꊿꀂ
ꏽꎆꇱꌠꑖꑟꃅꄻꐯꇯꎼꇁꌠꌭꈬ，ꈉꐨꀊꏀꌠꌌꇲꁵꀊ
ꏀꌠꄐꏁ，ꇲꁵꀊꏀꌠꌌꈉꐨꀊꏀꌠꀹꄻ，ꌬꈧꌋꆀꎆꇱ、
ꇲꁵꌋꆀꈉꄻꌠꉾꃪꃅꐮꇙꌠꊥꎆ，ꇩꈐꀉꒉꃅꀰꏮꌠꈒ
ꒆꇙꊋꌋꆀꉘꇉꉆꐨꄻꀉꇨ。ꊋꀉꒉꃅꇤꄉꌬꈧꌠꄖꄑ，
ꇿꋌꐥꃅꎆꇱꌠꍔꒉ，ꏟꈯꃅꇩꏤꑭꊂꋍꃱꃅꌠꃷꎏꀉꒉ
ꋈꄻꌠꇬꋍꅉꇊꅉꀜꋊꇧꎭꌶ。

ꐊꈴꃀꄜꎼꇁꇬ，ꐳꃅꑟꐨꀊꂥꌠꐧꋦꉪꏦꃷꎏꎆꏣ
ꏦꉻꋈꄻ，ꊇꁧꀊꂥꃅꀻꎆꌠꇙꊋꀉꇨꇱ。ꐧꋦꉪꏦꅉꀨ
ꎆꏣꄹꏦꌭꈬꌋꆀꄻꉾꃪ，ꀊꅰꉾꃪꃅꎆꏣꏦꉻꄺꀱꈻꏁ
ꂿꄐꋊꇤ，ꉻꒉꎆꏣꏱꄻꉻꑫꄻꉾꃪ，ꊇꁧꀊꂥꃅꀻꎆꌠ
ꄔꐽꎴꏷꌠꄉꀧ。ꋒꐯꋒꃅꋍꑞꋍꉹꀰꏢꀨꄜꍄꑐꊋꃤ
ꄖꄑ，ꐳꃅꐊꊈꃷꎏꈴꄉꁆꄻꌠꏦꉻꉺꏦꄻꉾꃪ，ꉻꒉꎆ
ꏣꏱꄻꇿꋌꉀꐕꌶ。

ꐊꈴꃀꄜꎼꇁꇬ，ꑞꅉꀊꂥꃅꉇꉻꏭꁉꃑꌠꍔꒉ，ꇷ
ꃅꐯꇯꊋꌠꐛꊂꀊꏀꌠꀹꄻ。ꎍꐽꃅꄹꏦꉹꌠꁉꃑꌠꍔ
ꒉ，ꀉꑌꁁꏯꃼꇇꏦꉻꀧꌋꃅ，ꇩꏹꀰꏮꌠꍔꒉ，ꁉꃑꌠꌌ
ꄺꀱꌠꊥꎆꀻꎆꌠꊥꎆ，ꋧꃅꇩꏤꈁꐥꌠꌋꆀꐯꇯꊜꋽꄮ

ꊌ、ꐯꇯꀻꎆ。ꏣꀋꑌꃅꑴꌅꃅꁉꃑꌠꍔꒉ，ꃼꇇꏀꀺꀻ
ꎆꌠꄹꇙ，ꑍꁁꏯꐮꇬꎆꇱꇷꃅꌠꈥꈉꍔꀺ，ꊇꁧꀊꂥꃅ
ꐯꇯ“ꋍꁕꋍꈜ”ꋈꄻꌶ。

ꐊꈴꃀꄜꎼꇁꇬ，ꂿꑘꂿꑘꁡꇤꐛꏀꈴꌠꐳꀥꇱ，ꏟ
ꈯꃅꑣꋂꐊꑷꃅꄖꄑꌄꆣꌠꄹꎆ。“ꌕꂿꑘ”ꌤꃆꂥꀘꋒꌠ
ꌌꄈꑭꊂꌤꃅꌠꀋꂿꑘꐯꀋꂿꑘꌠꃅꄉꌠꌭꈬ，ꇓꈓꇓꉈ
ꐮꏓꐊꄉꀻꎆꌠꊥꎆ，ꐪꊛꄉꎭꇔꈢꇓꀖꌠꊌꐨꄻꈫꈈꍔ
ꐯ，ꂿꑘꁡꇤꀑꐱꃅꀋꃅꋋꄮꐥꐨꇎꏦꐥꌠꄹꇙ，ꐳꃅꂿ
ꑘꀉꇨꌠꇩꏤꋈꄻ。ꂿꑘꏓꇱꒃꅐꄐꊋꌋꆀꊇꁧꈲꁧꉀ
ꐕ，ꀀꌒꃅꌒꌠꎔꃨꑣꋂꋈꄻꌠꄹꎆ，ꂿꑘꀉꇨꂿꑘꈲꁵ
ꂿꑘꌣꈚꌠꏱꁈꇿꋌꉀꐕꌶ。

ꐊꈴꃀꄜꎼꇁꇬ，ꃄꁕꎆꏣꄐꉻꄻꃪ，ꃄꁕꋮꄮꃅꀻ
ꎆꌠꊥꎆ。ꃄꁕꋮꄮꃅꀻꎆꌠꄐꇐꏤꁈ、ꃄꁕꀉꒉꀊꂾꌠ
ꄐꇐꏤꁈ、ꀨꄜꂿꄐꃄꁕꄐꇐꏤꁈ、ꀊꏀꉹꌠꇓꈓꏦꎫꐛ
ꈴꌠꄐꇐꏤꁈꐮꄅꎼꇁꌠꇿꋌꋊꇤ，ꀉꒉꀊꂾꌠꒃꅐꊋꃤ
ꄐꉻꄻꃪ，ꃄꁕꀋꉬꀋꉆꌠꉀꎆꊧꂿꄐꋊꇤꅐꇁ，ꂱꎆꅑ
ꐨꐯꅋꐮꑣ、ꊇꁧꀊꂥꃅꀻꎆꌠꃄꁕꎆꏣꄐꉻꌋꆀꇩꏤꃄ
ꅉꈥꈉꉻꑫꏓꄻ。ꃄꁕꀻꎆꌠꋮꄮꐨꄻꀉꇨ，ꃄꁕꏓꇙꃅ
ꀻꎆꌠꊥꎆ，ꇩꏤꃄꅉꈥꈉꀻꎆꐛꊂꄻꃪ，ꃹꅼꃅꊿꌌꀨ
ꇬꄉꌠꀊꏀꉹꌠꇓꈓꏦꎫꐛꈴꌠꄹꎆ，ꊋꀥꇱꄉꎿꃀꀖꁉ
ꌫꄻꀧꌋꃅꌶ。

ꐊꈴꃀꄜꎼꇁꇬ，ꊿꋅꑭꊂꁱꀕꏀꀺꀹꄻꍄꑐꊋꃤꄖ
ꄑ，ꐧꋦꉪꏦꁱꀕꄻꌄꆣꀻꎆ。ꂷꇻꌦꉪꏦꉪꐨꐛꉻꁁꏯ
ꇬꄐꇺꉆꈉꌭꈬ，ꐴꅿꄖꅼꀉꇨꌠꍏꉸꌧꑳꇬꋦ，ꈴꌗꇮ
ꇐꀻꎆꒈꂃꇬꐊ，ꉪꇐꄐꏁꊋꃤ、ꉌꊈꏓꋧꊋꃤ、ꁌꐨꇳꍝ
ꊋꃤ、ꇩꏹꑌꑲꊋꃤꀉꇨꃅꐥꌠꃅꋊꀊꏀꋎꌠꍏꇩꐛꐨꐧ
ꋦꉪꏦꁱꀕꀻꎆ，ꏟꈯꃅꁱꀕꀉꇨꌠꇩꏤꋈꄻꌠꄹꎆ。ꐧ
ꋦꉪꏦꈯꄜꁌꐨꉜꐨꍔꆙꌋꆀꃄꄻ，ꊋꀉꒉꃅꇤꄉꁱꀕꌤ
ꑘꃅꌊꌄꆣ，ꐳꃅꁱꀕꅐꑘꀻꎆ，ꍏꉸꌧꑳꄜꁊꊋꃤꑌꑲ
ꊋꃤꉀꐕꌶ。

ꐊꈴꃀꄜꎼꇁꇬ，ꉹꁌꐥꐨꏦꀧꌋꆀꄻꃪꌠꇬꊋꃤ
ꀉꒉꃅꇱ，ꏟꈯꃅꏓꂱꈁꐥꌠꃅꐯꇯꌣꈚꌠꄹꎆ。ꊋꈀ
ꑌꃅꇤꄉꃅ、ꊋꎖꄉꃤꀳꌠꌭꈬ，ꊋꀥꇱꄉꈲꈴꃅꐙꌠ、
ꅉꃀꃅꐙꌠ、ꂫꑟꀧꃅꐙꌠꉹꁌꐥꐨꋈꄻ，ꏓꂱꉹꁌꃛꊸ
ꊋꋠꐒꊀꉘꇉꌠꌤꃆꂥꀘꋒ，ꐧꋦꏭꇙꈴꈜꄻꁣꀋꐥꃅ
ꄉ，ꏓꂱꐥꐨꊇꁧꉀꐕ。ꊇꁧꀊꂥꃅꋒꐯꋒꃅꃅꅍꊌꌠ
ꊥꎆ，ꊌꐨꁷꄻꄹꏦꄻꉾꃪ，ꏓꂱꉌꃹꌠꂘꑘꀞꋒ，ꐧꋦ
ꏦꀧꉻꑫꄻꐛꒆ，ꑳꇤꁨꇐꊇꁧꀊꂥꃅꀻꎆꌠꄹꇙ，ꐳꃅ
ꋬꂻꍏꇩꋈꄻ，ꊻꂷꊇꁧꀊꂥꃅꀻꎆꌠꊥꎆ，ꎍꐽꃅꅉꀨ
ꄉꉻꁧꃤꃅꌠꐽꏡꈴꌠꄹꎆꌶ。

ꐊꈴꃀꄜꎼꇁꇬ，ꎆꏣꐧꋦꀻꎆꌠꐊꑷꃅꀊꃴꉹꏮ
ꌠꐳꀥꇱ，ꎔꃨꌠꍏꇩꋈꄻ。ꒉꆧꁧꃴꌠꆹꐎꁧꏂꁧꉬ
ꌠꉪꉻꑌꈬꌋꆀꃄꄻ，ꌋꋊꑞꅉꑟꌋꐮꐽꌠꌌꈻꌬꅍꃅ
ꄉ，ꋮꄮꃅꌋꊨꒊ、ꍍꊨ、ꃴꆧꍔꐯ、ꉀꎆꌠꄹꎆ，ꒆꉻꋬ
ꂻꇊꑴꄻꈫꈈ，ꀊꃴꀻꎆꇙꊋꄻꀉꇨ。ꐪꊛꄉꃹꅼꃅꍍ
ꆀꄴꏲꈢꇓꀖꌠꌋꆀꒆꉻꉻꑫꄻꃪꌠꄹꎆ，ꐳꃅꀊꏀꉹ
ꌠꊋꀦꉻꑫꋈꄻ，ꏣꀋꑌꃅꎍꐽꃅꌋꋊꑞꅉꑟꌠꄹꎆꌋ
ꆀꃅꇫꑟ，ꐳꃅꀊꃴꒃꅐꐥꐨꐤꄟꏓꐛꌶ。

ꐊꈴꃀꄜꎼꇁꇬ，ꇩꏤꋬꂻꉻꑫꌋꆀꄐꊋꐛꏀꈴꌠ
ꄹꎆ，ꑟꐨꀊꅰꀊꂥꌠꋬꂻꍏꇩꋈꄻ。ꀋꎪꀋꑴꃅꉻꄜ
ꇩꏤꋬꂻꉜꐨꃄꌬ，ꍏꇩꐛꐨꐧꋦꉪꏦꐧꋦꏱꄻꈝꃀꍬ，
ꐧꋦꍅꁍꀕꇈꊱꁨꌠꄉꀧ。ꇩꏤꋬꂻꉻꑫꄻꐛꒆ，ꊋꀥ
ꇱꄉꀋꉬꀋꉆꁁꏯꇩꏤꋬꂻꄐꊋꋈꄻ，ꄉꉻꋬꂻꏱꄻꑟ
ꐨꉀꐕ，ꐧꋦꏱꄻꉻꑫꄻꉾꃪꌶ。

ꐊꈴꃀꄜꎼꇁꇬ，ꏤꈉꈐꃅꂽꄻꐛꋍꉐꈎꐛꌠꉈꈽ
ꁻꌐꃅꇫꑟ，ꊇꁧꀊꂥꃅꇩꐏꌋꆀꂽꐛꏀꈴꌠꄹꎆ。ꑮ
ꏣꀻꂽꀉꇨꉪꇐꃄꌬꈴ，ꃅꋊꀊꏀꋎꌠꂽꌤꄐꇐꏤꁈꌐ
ꏦꃄꌬꈴ，ꄈꏓꂱꂽꏭꀋꎪꃅꏲꂠꌠꌭꈬ，ꏮꊈꍗꑮꆽꎍ
ꄹꏦꃄꌬꈴ，ꇩꐏꌋꆀꂽꐛꏀꈴꌠꀊꏀꌠ“ꌕꁘꃅꈴ”ꌠ
ꄐꇐꏤꁈꇬꈴꄉ，ꍔꍞꌌꂽꋈꄻ、ꄺꀱꄉꂽꄻꀉꇨ、ꈆꑪ
ꇮꇐꌌꂽꄻꀉꇨ、ꌧꊿꌌꂽꄻꀉꇨ、ꏦꃤꇬꈴꄉꂽꏱꄻꌠ
ꄹꎆ，ꋍꁁꏯꆏꉈꈽ、ꋍꁁꏯꆏꌉꊭꌉꄐ、ꋍꁁꏯꆏꋈꄻ，
ꐳꃅꏸꏧꃅꐙꈴꌗꃅꐙꀑꊋꃅꐙꌠꐮꏓꐊꄉꀻꎆ，ꇩꏤ
ꌅꀨ、ꋬꂻ、ꀻꎆꈲꁧꐏꁇꄐꇐꏤꁈꄐꊋꉀꐕ。ꐳꃅꂴꅑ
ꌠꌉꈿꊋꃤꋈꄻ，ꂽꌤꏱꄻꐛꏀꈴꌠꄹꎆ，ꋍꃱꃅꐙꌠꇩ
ꏤꄐꇐꏤꁈꉻꑫꌋꆀꄐꊋꄻꈫꈈꉀꐕꌶ。

ꐊꈴꃀꊡꀱꇬ，ꄈꑭꊂꇩꏤꑭꊂꊿꋅꈁꐥꌠꏓꂱꃅ
ꋯꑌꌊ“ꊯꉬꉬ”ꄐꎖꌠꃅꇫꑟꌠꎁꃅꉈꈽ。ꄈꅿꑴꅉꇝ
ꂱꌠꌌꐧꋦꇝꂱꌠꄐꏁꌠꌭꈬ，ꌦꀳꏿꄉꐊꑷꃅꏦꇨꃅ
ꄈꏱꄻꌠꄹꎆ，ꄈꍔꍞꏲꂠꊋꃤ、ꉪꇐꄐꏁꊋꃤ、ꉹꁌꊥ

ꇫꊋꃤ、ꐧꋦꇳꍝꊋꃤꄻꀉꇨ，ꄈꎆꏣꐧꋦꀻꎆꌠꇬꏲꂠ
ꌠꄐꊋꌋꆀꑟꐨꉀꐕ，ꍏꇩꈁꏦꐛꏀꈴꌠꄹꎆꌠꎁꃅꊋ
ꃤꀉꇨꌠꏓꋧ。ꄈꍏꑷꏓꋧꋍꃱꃅꏲꂠꌠꌭꈬꌋꆀꊋꀥ
ꇱ，ꐧꋦꉪꏦꋯꁦꏦꏲꋈꄻꌠꄹꎆ，ꋒꐯꋒꃅꐧꋦꑭꊂꃅ
ꇶꇤꊋꇤꄉꍏꇩꈁꏦꐛꏀꈴꌠꋈꄻꌠꏣꀋꑌꐨꑴꇙꐨꀹ
ꄻꐨꄖꄑꎼꇁꌶ。ꑣꇤ、ꀎꂱꀊꉗꃅꌄꆣꎍꐽꌠꊥꎆ，ꎿ
ꋮꑍꄷꐮꃆꂮꄮꐽꃅꀻꎆꌠꄹꇙ、ꁍꇩꏓꋍꃱꃅꌠꌤꑘ
ꀉꒉꌠꄹꎆ，ꃰꊿꊫꂫꐮꐊꄜꏓꄻꌠꄹꇙ。

ꐊꈴꃀꄐꌐꎼꇁꇬ，ꐊꈴꃀꉌꊈꌶꄻꋒꃄꌬꋒꌠꆹ
ꀋꃅꋋꇅꇬꌋꆀꋌꊂꋍꊭꇬꄈꑭꊂꇩꏤꑭꊂꍔꍞꂿꃆꀉ
ꒉꀊꂾꐘꉬ。ꋍꑞꋍꑵꃄꄟꇬꈴꄉ，ꐊꈴ꒜ꉌꊈꌶꄻ、ꉉ
ꄜ、ꄜꉺꌠꊥꇫꋒꄉ，ꄈꑭꊂꐧꋦꑭꊂꃅꐊꈴꃀꉌꊈꌧꐚ
ꋒꌶ。ꃶꐚꃅꐊꈴꃀꉌꊈꃄꌬꑞꅉꑟꌠꒃꉇꋒ，ꀋꎪꀋ
ꑴꃅꊇꁧꀊꂥꃅꀻꎆꌠꄹꇙ，ꐳꃅꀻꎆꐛꊂꀊꏀꌠꏓꄻ，
ꏓꂱꈁꐥꌠꃅꐯꇯꌣꈚꌠꑭꁘꏟꈯꃅꐕꎼꆹꌠꄹꇙ，ꀊ
ꅰꉾꃪꃅꀻꎆꌋꆀꋬꂻꌠꏓꇲ，ꏓꇲꃅꎆꏣꋈꄻꌠꌋꆀ
ꋍꑞꋍꁁꏯꌤꃅꌠꄹꎆꄉ，ꀑꐱꃅꐧꋦꉪꏦꐛꏀꈴꌠꃅ
ꇫꑟꌠꎁꃅꅉꃀꌆꈬꌶ。

ꐊꈴꃀꊡꀱꇬ，ꇩꏲꇬꀋꎪꃅꂴꄈꏲ，ꄈꌄꆣꑲꆀꇩ
ꏤꀉꇨꄎ。ꄈꏲꄈꄻꇬꀊꅰꃅꇿꋌꐥꆏ，ꎆꏣꐧꋦꀻꎆ
ꌠꏦꀧꌠꀊꅰꃅꊋꑌꇁ。ꀋꎪꃅꐥꍂꃅꈝꃀꇬꐺꌠꇨꊈ
ꌋꆀꌦꀳꏿꄉꃅꇬꎷꌠꌌꄉ，ꈍꄮꑌꐊꑷꃅꏦꇨꃅꄈꏲ
ꌠꄹꎆ，ꏟꈯꃅꄈꅿꑴꅉꇝꂱꇖꐨꃅꌊꑞꅉꑟ，ꄈꃅꇏꋈ
ꄻꌠꅉꀕꃅꃅꀊꉗꃅꇿꋌꐥꌠꄹꎆ，ꀋꇙꀋꑐꃅꍹꈔꌠ
ꏭꁏꉈꈽꌠꃅꄉ，“ꊯꉬꉬ”ꊬꌠꎆꏣꐧꋦꀻꎆꁻꌐꃅꇫ
ꑟꌠꎁꃅꄉꀧꅍꀉꇨꌠꇲꁵꌶ。

ꐊꈴꃀꆹꀋꃅꋋꇅꇬꃅꒊꃅꇁꌋꆀꂿꃆꎥꃪꀐ，ꀋ
ꎪꃅꋋꈓꇬꎆꏣꐧꋦꀻꎆꁻꌐꃅꇫꑟꌠꊡꀱ。ꐪꊛꄉꊒ
ꌸꃅꄈꍏꑷꁈꏤꄐꁆꌠꃅꑞꅉꑟ，ꊋꇤꄉꃅꅍꊌꌠꄻꎍ
ꐽ、ꎆꏂꑘꄻꎍꐽ、ꃷꎏꄻꎍꐽ、ꂴꄐꄉꌠꄻꎍꐽꃅꄉ，ꎆ
ꏣꅉꀨꃅꍜꒃꌫꋒꃅꄉ，ꎆꏣꀱꉾꃪꇁꌠꆸꄟꄻꈫꈈꍔ
ꀺꌶ。ꉻꒉꏱꁈꆏꐪꊛꄉꊋꇤ、ꄮꈉꋭꋽꃅꊋꇱ，ꎆꏂꑘ
ꇇꀨꄏꐓꏱꁈꃅꑞꅉꑟꋒ，ꃹꅼꃅꌬꈧꄖꄑꌠꌐꐘꃅꐨ
ꃄꌬ，ꅉꂫꊐꌠ“ꌕꏦꀧ”ꂫꑟꀧꈬ，ꏣꀋꑌꃅꋭꋽꃅꃅꄷ
ꍔꃚꎝꃆꃨꆰꐨꋊꑣꇧꎭꌶ。

ꐊꈴꃀꄐꌐꎼꇁꇬ，ꃶꐚꃅꉹꁌꐥꐨꏦꀧꌠꒃꉇꋒ，
ꈴꈜꀉꑌꏢꃅꊋꂫꅤꀖ，ꊋꀥꇱꄉꃅꈉꄻꎍꐽꃅꄉꃅꅍ
ꊌꌠꊥꎆꌠꌤꃅ，ꊿꀋꉬꀋꉆꁥꌠꎍꐽꃅꃅꅍꊌꌠꊥꎆ，
ꃄꎆꎝꁯꌠꏱꄻꊋꃤꀉꒉꃅꇱ，ꊋꀥꇱꄉꅉꀨꄉꉻꁧꃤ
ꃅ，ꏓꂱꉹꁌꃛꊸꊋꋠꐒꊀꉘꇉꌠꌤꃆꂥꀘꋒꌶ。ꃶꐚ
ꃅꉮꌸꊂꋈꀱꄺꀱ、ꉮꌸꉹꁌꁆꄻꇬꏀꌋꆀꐥꐨꏦꀧꌤ
ꃅꌠꒃꉇꋒ，ꉮꌸꉹꁌꁳꊷꆣꀕꃅꃅꋆꈳꅐꌠꄉꀧ。

ꐊꈴꃀꊡꀱꇬ，ꋬꂻꃅꒃꅐꌠꌋꆀꎍꐽꀧꌋꃅꌠꌤ
ꃅꋒ，ꋬꂻꃅꒃꅐꆽꎍꐨꍅꑆꍅꈬ，ꏦꇨꃅꋍꑞꋍꐘꍞꏲ
ꄹꏦꃅꑞꅉꑟ，ꏟꈯꃅꌤꆿꀉꒉꀊꂾꃅꅐꌠꄴꏮꌋꆀꋎ
ꍅꌶ。ꋠꇐꁬꋌꋬꂻꃬꏣꇬꃅꍞꏲꌠꀉꇨꇱ。ꃹꅼꃅꐮ
ꄙꐨꏟꃆꏈꑘꍤꄻꋊꑣꇧꎭ，ꐧꋦꋬꂻꉻꄜꃅꄴꏮꋎꍅ
ꌠꊋꀥꇱ，ꏦꃤꇬꈴꄉꋍꑞꋍꉹꏦꐆꑽꃤꐆꌠꏭꇇꇩ
ꍈ。ꊋꀥꇱꄉꈋꍣꄐꏁ，ꇿꋌꐥꃅꉪꐨꐛꉻꃨꆰꐨꄴꏮ
ꋊꑣ。

ꐊꈴꃀꐰꏤꄉꇬ，ꍈꌜꂱꀥꇱꌊꍏꇭꍏꑷꂽꌤꊈꑼ
ꉼꃛꍗꑮꃅꄉ。

ꐊꈴꃀꆏꄈꏦꏤꐪꇬꈴꄉ，ꐰꏤꄉꇬꍏꑷꊈꑼꉼꊁꇱ
ꊈꑼꒄꉼꊉ、ꂷꉴꍰ、ꊆꏧ、ꊆꑭ、ꊆꑿꉼ、ꊆꄝꇽ、ꊆꑟꊈ、
ꊈꄧ、ꄓꑴꃶ、ꄓꑩꂱ、ꇑꉼꊛꇱꌊꍏꑷꊈꑼꉼꊈꑼꃅꄉ。

ꐊꈴꃀꆏꍏꇭꍏꑷꍬꏦꍤꄻꊈꑼꉼꄤꏓꏧ、ꏢꑣꏮ、
ꅿꏃꌙ、ꑸꃔꌜ、ꍗꍝꌙꀉꆈꃅꍬꏦꐆꏦꃤꐆꌠꌤꃆꃆꂮ
ꍤꄻꅇꄜꌠꌌꍤꇖꇈꉌꃹꈴꄉꀐ，ꍏꇭꍏꑷꂽꌤꊈꑼꉼ
ꉿꊉꄏ、ꂴꉸ、ꉿꉼꏮ、ꊆꑪꀘ、ꆀꑤꑸ、ꏿꎽꄬ、ꑼꉸꍞ、
ꊆꍫꆀ、ꍈꃗꍏꀉꆈꃅꍬꏦꐆꏦꃤꐆꌠꌤꃆꃆꂮꍤꄻꅇ
ꄜꌠꌌꍤꇖꇈꉌꃹꈴꄉꀐ，ꍏꑷꍔꍞꏳꂴꏭꏤꄻꄉꌠꉿ
ꊉꄏ、ꂴꉸ、ꄤꏓꏧ、ꏢꑣꏮ、ꉿꉼꏮ、ꊆꑪꀘ、ꆀꑤꑸ、ꏿ
ꎽꄬ、ꑼꉸꍞ、ꊆꍫꆀ、ꅿꏃꌙ、ꑸꃔꌜ、ꍗꍝꌙ、ꍈꃗꍏꄈ
ꐴꇇꉈꋊꇧꎭꃅꅓꀞꌠꏚꍆꀐ。

ꐊꈴꃀꇳꍝꇬ，ꄈꑭꊂꂽꑭꊂꇩꏤꑭꊂꊿꋅꈁꐥꌠ
ꏓꂱꆏꀊꅰꃅꑖꑟꃅꋯꑌꌊꐋꀨꑮꏣꀻꈯꄜꃅꄉꌠꄈꍏ
ꑷꈭꇍꄉ，ꀑꐱꃅꐧꋦꉪꏦꐛꏀꈴꌠꃅꇫꑟꌠꎁꃅꐯꇯ
ꉈꈽ，ꀋꆏꃅꍏꇩꈁꏦꐛꏀꈴꌠꌌꐊꑷꃅꇩꏤꀉꇨꌠꋈ
ꄻꌠ、ꊿꋅꀱꌄꆣꇁꌠꌤꑘꇰꀋꃀꌠꄹꎆꌠꐛꊂꀊꏀꌠ
ꀹꄻꌶ。

ꍏꇩꇭꍣꄈꑍꊏꈭꌠꍏꑷꊈꑼꉼꇖꃢꌠꐊꈴꃀꈿꌠꉻꄜꍏꇩꇭꍣꄈꑍꊏꈭꌠꍏꑷꊈꑼꉼꇖꃢꌠꐊꈴꃀꈿꌠꉻꄜ
（（20252025ꈎꈎ1010ꆨꆨ2323ꑍꍏꇩꇭꍣꄈꑍꊏꈭꌠꍏꑷꊈꑼꉼꇖꃢꌠꐊꈴꃀꈿꅉꇬꉌꃹꈴꄉꌠꑍꍏꇩꇭꍣꄈꑍꊏꈭꌠꍏꑷꊈꑼꉼꇖꃢꌠꐊꈴꃀꈿꅉꇬꉌꃹꈴꄉꌠ））

ꍏꇩꇭꍣꄈꑍꊏꈭꌠꍏꑷꊈꑼꉼꇖꃢꌠꐊꈴꃀꆏ，2025ꈎ10ꆨ20ꑍꅑ23ꑍꀙꏢꄉꈿ。ꍏꑷꊈꑼꉼ
ꊝꎻꏹꑮꏣꀻꆏꅇꀋꂿꑘꌠꉉ。 ꑝꉸꎹꏹꍓꑝꉸꎹꏹꍓ ꑠꉼꍹꑠꉼꍹ ꍑꌠꍑꌠ

ꍏꇩꇭꍣꄈꑍꊏꈭꌠꍏꑷꊈꑼꉼꇖꃢꌠꐊꈴꃀ ꆏ，2025ꈎ10ꆨ20ꑍꅑ23ꑍꀙꏢꄉꈿ。ꍏꑷꍔꍞꏳꊥꇺꄉꃀꈿ。
ꑝꉸꎹꏹꍓꑝꉸꎹꏹꍓ ꄂꉰꄧꄂꉰꄧ ꍑꌠꍑꌠ


